
NAQQIUT 

(oqaaseqatigiit kingulliit allanngortinneqarput)  

 

 

Pineqarpoq: Siusinaartumik pensionisiat pillugit Inatsisartut inatsisissaat nr. xx, 

xx.xx.2015-meersoq 

(Ilaqutariinnermut, Naligiissitaanermut Isumaginninnermullu Naalakkersuisuni ilaasortaq) 

 

 

Akissuteqaat 

(Ilaqutariinnermut, Naligiissitaanermut Isumaginninnermullu Naalakkersuisuni ilaasortaq) 

Aappassaaneerneqarnera 

 

 

Naalakkersuisut Ilaqutariinnermut Peqqissutsimullu ataatsimiititaliaq 

qujassuteqarfigerusuppaat matuma siunnersuutip sukumiisumik suliarineqarsimanera pillugu. 

 

Inatsisartut siusinaartumik pensionisiaqartitsisarneq pillugu inatsisissaatut 

siunnersuuteqarnermi toqqammaviuvoq innuttaasut arlaanik pissuteqarlutik 

sulisinnaajunnaarsimanertik pissutigalugu suliffeqarnerup iluani ilaannakortumik 

tamakkiisumilluunniit imminnut napatissinnaajunnaarsimasut ikiorserneqarnissaat. 

Taamaattoq innuttaasut pineqartut ilarpassui inuiaqatigiit ingerlanneqarneranni 

kivitseqataasinnaassuseqarlutillu aningaasarsiornermi nammaqataasinnaapput, 

taamaasiorsinnaappullu suliassat oqinnerusutut taaneqarsinnaasut taamatullu nal.akunnerni 

ikinnerusuni suliarisinnaasarnerisigut. Naalakkersuisut ersarissumik isuma una pigivaat, 

inuiaqatigiinnut inummullu pineqartumut soqutiginaateqartuusoq aamma nunatta 

ineriartortittuarnissaa siunertaralugu taamatullu siusinaartumik pensionisiallit innuttaasut 

peqatigalugit inooqataasinnaanissaat siunertaralugu pineqartut suliffeqarsinnaasarnissaat. 

Tamatumuuna pinaveersartinniarneqarsinnaasassaaq imminut mattuteqqajaasoqartarnera, 

inoqatillu akornanni inooqataanerulernissamut aqqutissiuusseqataassalluni.  

 

Siunnersuutip qaqilersornerani ataatsimiititaliap oqariartuutigineqartut taperserpai. Tamatuma 

saniatigut ataatsimiititaliap inatsisissatut siunnersuutip piviusunngortinniarnissaanut 

tunngasortaa oqaaseqarfigisimavaa. Tassunga tunngatilugu Naalakkersuisut naqissusissavaat, 

inatsisip siunertaasa piviusunngortinniarneqarneranut tunngasortai 

malinnaaffigeqqissaarniaramikkit, tamatumanilu aamma tamatuma kingunerisaanik 

ataatsimiititaliaq ilisimatittarniarlugu, taamaasilluni ataavartumik 

nalilersorneqartarsinnaaqqullugu siunnersuutip kingunerisai qanorpiaq inissisimanersut 

eqqarsaatigalugit. 

 

Naalakkersuisut paasilluarpaat soorlumi aamma inatsisit allat taamatut kinguneqartartut, 

pisariaqartitsisoqassasoq sakkussanik sulinermi atugassanik pilersuinissaq taamaasiornikkut 

qulakkeerneqarsinnaaqqullugu ilumut inatsisiliornermi toqqammavigineqarsimasut 

sinerissami kinguneqartinneqarnersut. Taamaattumik Naalakkersuisut inatsisissap 

atuutilernissaa sioqqullugu pilersaaruteqarput peqqussusiorniarlutik najoqqutassiorniarlutillu 

taamaasilluni ulluinnarni sullissisarnermi aqqusaagassat nalorninannginnerulerniassammata. 

Taamaattumik inatsisissatut siunnersuut 1. juli 2016-mut kinguartinneqarsimavoq 

taamaasiornikkut Naalakkersuisut periarfissinneqaqqullugit piffissaqarluarlutik kommunini 

aqutsisoqarfiit maleruagassat nutaat matumani pineqartut qaammarsaaviginissaanut.  

 

Taamatut najoqqutassat pillugit Naalakkersuisut qaammarsaaniarnerminni ammaffigivaat 

ataatsimiititaliap siunnersuutigisaa kommunini sullissisisarnernut suli 

aningaasaliisoqarnerusinnaanera pillugu, tamannali pisinnaassaaq ingerlatsinerup takutippagu 

tamanna pinngitsoorneqarsinnaanavianngitsoq. 

 

Ataatsimiititaliami amerlanerussuteqartut siunnersuut taamatut isikkoqartillugu taperserpaat. 

Naalakkersuisunut pingaaruteqarpoq sukumiisumik nalilersuereernikkut inatsisissap 

atuutilersinneqarnissaa, tassami imaammat inatsisissap nutaap kingunerisassai inuppassuit 

inuunerannut sunniuteqartussaassasut. Taamaattumik aamma Naalakkersuisut 

maluginiarsimavaat ataatsimiititaliami ikinnerussuteqartut eqqarsaatersuutigisaat 

nalilersuiffigeqqissaassallugit, tassami inatsisip kingunerisassai inuiaqatigiinnut silittumik 

sunniuteqartussaassammata, taamaattumillu partiit ataasiakkaat akimorlugit sapinngisamik 

aaqqiissuteqarnissaq pingaaruteqartutut isigigamikku. 

 

Inatsisissatut siunnersuutip naamaginartumik malinneqarluni atuutilersinneqarsinnaanera 

qulakkeerniarlugu kommunini sullissiviit sakkussanik pisariaqartitassaminnik 

pissaqartinneqassapput, tamannarpiarlu siunertaralugu Naalakkersuisut siunnersuutip 

pingajussaaneerneqannginnerani allannguutissamik saqqummiussaqarniarput tamatumanilu 

erseqqissaassutigissallugu ”massakkut isertitarisat” qanoq paasineqartariaqarnersoq. 

Allannguutissatut siunnersuuteqarnermi ilanngunneqarniarput isumaliutissiissummi 

kalaallisut taaguusersuinermi oqaaseq: siusinaartumik pensionisiat, taamatut taaguusersuineq 

allanngortinniarneqarpoq siunissami ”Siusinaartumik sulisinnaajunnaarnersiutit” 

atorneqartussanngorlugu. Taamaasillutik Naalakkersuisut neriuutigivaat, innuttaasut 

iluaquserneqarnissaat siunertaralugu suliniuteqarneq silittumik 

tapersersorneqarsinnaajumaartoq. 

 

Taamatut oqaaseqareerluta inatsisissatut siunnersuutip aappassaaneerneqarnissaata 

akuersissutigineqarnissaa, siunnersuullu kingornatigut taamatut isikkoqartillugu 

akuersissutigineqassasoq Naalakkersuisut innersuussutigaat. 

 

 

 

 

 


